
臣某言：臣貧窮孤露，家資不滿千錢；乳杖藜糗，朝夕纔充一飯。有田三十畝，有粟五

十石。聞陛下封神岳，舉英才，貨賣以充糧食，奔走而歸帝里。京官九品，無瓜葛之親，

立身三十有餘，志懷松柏之操，不能糴賤販貴，取利於錐刀。斗酒隻雞求舉，將何以辨？

投匭進款，奉敕送天官。捧以當心，似懸龍鏡；家乏以守，若戴鰲山。於今立身，未蒙

一任，臣恨不能益國，死將以選地，不賜臣一職，剖判疑滯，移風易俗，以報陛下深恩。

若使臣平章軍國，燮理陰陽，臣不如稷契；若使臣十載成賦，一代稱美，臣不如左太沖；

若使臣荷戈出戰，除兇去逆，臣不如李廣。若使臣七步成文，一定無改，臣不愧子建；

若使臣飛書走檄，授筆立成，臣不愧枚臯。陛下何惜玉階前方寸地，不使臣披露肝膽，

抑揚辭翰？請陛下召天下才子三五千人，與臣同試詩、策、判、箋、表、論，勒字數，

定一人在臣先者，陛下斬臣頭，粉臣骨，懸於都市，以謝天下才子。望陛下收臣才，與

臣官，如用臣芻堯之言，一辭一句，敢陳於玉階之前。如棄臣微見，即燒詩書，焚筆硯，

獨坐幽巖，看陛下召得何人？舉得何士？無任鬱結之至？

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

